
YR oedd hi'n hwyr brynhawn, a theimlai'r cwmni braidd yn flinedig. Gan gymryd arno fod ei gamel yn anniddig ac yn dyheu am gyflymu, aethai Beniwda yn ei flaen a'u gadael ers rhai oriau. Tawedog oedd hyd yn oed Esther erbyn hyn, er y daliai hi a Rwth i sylwi'n fanwl ar bob gwisg anghyffredin a welent ar y daith. 

Tro yn y ffordd, ac wele, llithrodd gwynder caerog Jerwsalem i'w golwg. Y ddinas sanctaidd, Trigfan Heddwch, calon y genedl. Ymledodd cyffro drwy'r lluoedd a deithiai tuag ati, a syllodd pob llygad yn ddwys ar Fynydd y Deml a'r wyrth o faen a oedd arno. O blith y teithwyr gerllaw cododd llais rhyw Lefiad, un o fân offeiriaid y Deml, ac ymunodd llawer yn ei gân: 




"Mor hawddgar yw dy bebyll di 

O Arglwydd y lluoedd! 

Fy enaid a hiraetha, ie, a flysia 

am gynteddau yr Arglwydd: 

Fy nghalon a'm cnawd a waeddant 

am y Duw byw."






Ac wedi i'r salm derfynu, buan y cydiodd lleisiau mewn eraill: 


	
"Llawenychais pan ddywedent wrthyf, 

Awn i dŷ yr Arglwydd.' 

Ein traed a safant o fewn dy byrth di, O Jerwslaem . . ." 


"Fel y brefa'r hydd am yr afonydd dyfroedd, 

felly yr hiraetha fy enaid amdanat ti, O Dduw. 

Sychedig yw fy enaid am Dduw, 

am y Duw byw:

